
   Пăр каять! Пăр каять! Тĕнче куçса каять тейĕн...

Пăр каясса кĕтсе икшер те, виçшер те кун сыхлаттăмăр.

Лăпкă кун-çул еккинче хăватлă вăй килни

Кама пуль хумхантармĕ?



Кĕр кĕрлесе, айăн-шайăн пăтранса,

Тапăçакан ик ут пек чĕвен тăрса пăр каять!

Пĕри путать, тепри ун çийĕн çĕкленет.

Çар пек ĕретленсе килен капмар пăрсем

Салтак юрри юрлаççĕ тейĕн...



Шав! шавлать çыранри шыв,

Çырмаран тухасшăн çапăçать,

Пăшал пенĕ пек шатăртатаççĕ

Пĕр-пĕринпе кĕрешекен пăрсем.



Сĕвек çыран ейĕве кайнă,

Вĕçĕ-хĕррийĕ курăнмасть.

Эрне те, ик эрне те пуль

Кӳршĕ ялтан çын каçаймасть.



Сăвай юпи те чăтаймарĕ,

Капланса килнĕ çурхи пăр

Хаяррăн кĕрлесе

Ял кĕперне илсе те кайрĕ.



Çулсем иртсессĕн те пăр кайни

Асран тухмасть ман чунăмран.

Текех каймасть пăр Пăлара,

Кун-çул йĕрки систерчĕ пуль пуласлăха.

  